Balangao God's Simple Plan

Hen Alen Apudyus

Te an chillug maid tagu ah iggay fummasor, wat maid awanwani hen mangammayan
Apudyus an chitaaw amin. Roma 3:23

Te hen fayad hen fasorat hen atéyan way mesena an Apudyus ah ing-inggana. Waman
hen anchi iliblin Apudyusat hen anchi mannanayun way métaguwan an hiya gapo hen
nelarammongantaaw an Apotaaway Jesu Cristu. Roma 6:23

Wat ammag anggay yanggay hen ség-ang Apudyus yag entapena chitaaw an hiya yag
gapo yanggay hen ommafurotantaaw an Jesu Cristu way ammag faén gapon anchi
ammay way enammaantaaw, te ammag inliblin Apudyus hen ketapyantaaw an hiya.
Wat hiyachi hen achi mafalin way mampachinar hen uray heno way tagu way
mangaliyén enammaana ano hen ammayat metape an Apudyus. Efeso 2:8-9

Angkay hen anchi cha mangam-among ah furor, oma-adchawwéy way tommatachég
way achi paat mammuhmuhwat way mantangad te mafiinan, wat annag cha pagpagén
hen faro-ongna ah mamfafawiyana hen fasorna. Yag ekatnéén, 'Apudyus, ana ammag
ség-angan koma paat an hea te menangfasora.' Lucas 18:13

Ngém ma-awatanyu koma agé way aminay iyawis Chumunyu way cha mepachah an
chitaawat yachi chillu hen nigagangay way cha mepachah hen aminay tatagu. Ngém
natatallek chillu ah Apudyus yag empopostana way achina parufusun hen anchi
ammag napegsa way awis way achitaaw maka-ara. Te no umchah hen anchi awis an
chitaaw, idchatna agé hen torod ya kafaelan way mangachi an cha nadchi ta wachay
én-énnéntaaw way manginlisi hen awis Chumunyu. 1 Corinto 10:13

Wat yachi, sigurachuwa way ammag maid makaghat hen layad Apudyus an chitaaw.
Te taén no matéytaaw ono natattagutaaw, laylaychén chitaaw chillu. Yag maid agé
anghel ya uray ongtan ah makatepéd hen layadna an chitaaw. Ya uray heno way
mepasamak an chitaaw ad uwan ya anat agé ah pegwana, an chillu ammag maid
makaghat hen layad Apudyus an chitaaw. Te uray heno way makafael way wachad
uchu ya wachad char-ém way ma-ahap hen egachay wachaat ammag maid chillu
makaka-an hen anchi layad Apudyus an chitaaw way hen hiyachiy layadnaat gapon
Apotaaw way Jesu Cristu. Roma 8:38-39

Te ah katot-owana, ammag penéppég Jesu Cristu hen keyusaran hen anchi orchin ah
mifilangan hen tatagu ah ammay an hiya wat ad uwan, egad omafurot hen tatagu an
hiya yag anat mifilang ah ammay way maid fasfasorna. Roma 10:4

Changrényu ngén hen anchi nesosorat way alen Apudyus way ekatnéén,
"Chengngar-o hen anchi chinawatyu, te niyaphor way yachi hen ustoy tempon hen
manga-asiya an chayu, wat tenoronga chayu te yachi chillu hen ustoy tempon hen



mangenhara-a an chayu." Yahan imfagan Apudyus. Wat changrényu ngén te ad uwan
angkay hen anchi ustoy tempon hen mangngaran Apudyus an chayu, yag ad uwan agé
hen ustoy tempon hen kahara-anyu. 2 Corinto 6:2

Hen nangngaran hen anchichay na-a-among way tatagu hen aminay enalen Pedro,
ammag nachoot hen hamhamacha yag chachaat hanhanan an Pedro ya hen anchichay
tapenay aposel way mangaliyén, "Wat nokay hen én-énnénni no." Yag anat ekat
Pedrowén, "Weéhchin chayuwén masapor manchugana hen anchi lawengay a-ammana
ya anat mampafunyag ah mangafunana way ah Jesu Cristu hen omapowana, wat
pakawanén Apudyus hen fasoryu yag idchatna hen Espirituna agé an chayu, Aposel
2:37-38

way aranyu hen anchi ammayay hamhama way narpon Apudyus way kaman-ayu
kasen niyana ah fummuru way tatagu way kommaman hen hamhama Apudyus. Te hen
anchi narpon Apudyus, nachachallos ya nalilimpiyu. Efeso 4:24

Te yachi hen imfagan hen anchi nesosorat way alen Apudyus way ekatnéén, "Maid
poros tagu ah ammay. Roma 3:10

Hen laprapona, an iha-anay tagu hen fummasor way hiya hen anchi péspés-€y chi
tatagu way ah Adam. Yag hen halenonot hen anchi fasornaat hen natéyana. Yag
hiyachi hen na-ahapan hen aminay katagutagu hen antoy lota way matéy te maid
iha-an ah cha-an fumasor. Roma 5:12

Hen kail-an hen anchi pararoy layad Apudyus an chitaaw, te uray ta ammag poros chi
kafaelantaaw way manara hen achartaaw gapon fasortaaw, natéy chillu ah Jesu Cristu
ah sobfottaaw way manangfasor hen inumchahan hen anchi ustoy tempona. Roma 5:6

Ngém ah Apudyus, maid mepaniyan hen anchi layadna way empailana an chitaaw, te
uray ta antaaw ammag larawweng way tatagu gapon fasortaaw, inidchatna chillu ah
Jesu Cristu way matéy ah sobfottaaw. Roma 5:8

Yag mepanggep agé hen kena-apudyusna, wat nepaila way hiya hen anchi
mannakefael way ana Apudyus hen anchi nan-uchiyana hen natéyana. Roma 1:4

Yag innilataaw agé way gapon nan-uchiyan Jesu Cristu wat achi mafalin way kasen
agé mateéy te annag penéppég hen matéyan ah ing-inggana, way kaman pat enafana.
Roma 6:9

Te no haphapetén way ah Jesus paat hen Ap-apo, yag no afuroton paat agé ah
hamhama way hiya hen empauchin Apudyusat yachi hen kahara-an. Roma 10:9

Te yachi chillu hen anchi nesosorat way alen Apudyus way ekatnéén, "Heno way tagu
way manchawat ah torong Jesu Cristu wat mahara-an." Roma 10:13

Wat yachi, sigurachuwa way ammag maid makaghat hen layad Apudyus an chitaaw.



Te taén no matéytaaw ono natattagutaaw, laylaychén chitaaw chillu. Yag maid age
anghel ya uray ongtan ah makatepéd hen layadna an chitaaw. Ya uray heno way
mepasamak an chitaaw ad uwan ya anat agé ah pegwana, an chillu ammag maid
makaghat hen layad Apudyus an chitaaw. Te uray heno way makafael way wachad
uchu ya wachad char-ém way ma-ahap hen egachay wachaat ammag maid chillu

makaka-an hen anchi layad Apudyus an chitaaw way hen hiyachiy layadnaat gapon
Apotaaw way Jesu Cristu. Roma 8:38-39



